
БӘЙРӘМНӘР УЗДЫ...
 Мөселман халкының иң зур һәм күркәм ике 

бәйрәменең берсе – Ураза бәйрәме бу елны безнең 
республикада 4 июнь көнне билгеләп үтелде. Гаеткә 
багышланган чаралар Чаллы мәчетләрендә иртәнге 
7дә бәйрәм вәгазьләреннән башланып китте. Аллаһ 
йортлары йөзләгән дин кардәшләребез белән тулды, 
мәчет эченә сыймаганнар бәйрәм намазын урамда 
укыды. Гает намазы тәмамлангач, кайбер мәчетләрдә 
килгән халыкны пылау, чәй, гает коймагы белән сыйлау 
оештырылды. Имам-мөхтәсиб Әлфәс хәзрәт Гайфуллин 
гает намазын “Нур-Ихлас” мәчетендә укытты.  Шәһәребез  
мөселманнары белән бергә  бәйрәм шатлыгын уртаклашырга   Чаллы шәһәре мэры Наил Гамбәр улы Мәһдиев,  
эчке эшләр идарәсе башлыгы Надир Дамир улы Закиров,  Башкарма комитет җитәкчесе урынбасары Рамил 
Мәрван улы Хәлимов, Татарстан Дәүләт советы депутаты Рафаэль Сөләйман улы Юнысов һәм башка җитәкчеләр 
дә килде. 

Көннең икенче яртысында, Җиңү паркында Рамазан бәйрәменә багышлап, балалар һәм гаилә бәйрәме 
уздырылды. Ул өч сәгать дәвамында меңнәрчә кешене үз тирәсендә туплап торды. Бирегә төрле дин һәм төрле 
милләт вәкилләре килгән иде. Шәһәр җитәкчеләренең һәм имам-мөхтәсибнең котлау сүзләреннән соң сәхнәдән 
яңгыраган Коръән аятьләре, нәшидләр  бәйрәмгә тагын да ямь өстәде. “Хәзинә” мөселман балалары клубы, 
“Дельта” спорт клубы, “Подросток” һәм “Орион” яшүсмерләр клубы үзәге чыгышларын халык яратып кабул итте. 
«Рамазан» викторинасы да зур кызыксыну уятты.

Җиңү паркы мәйданында балалар, ата-аналар өчен 
күпсанлы уен һәм спорт ярышлары да оештырылган иде. 
Балалар өчен уздырылган аттракционнар, хайваннар 
өстендә йөрү, шарлар тарату, “Хәят” мөслимәләр 
җәмгыяте һәм “Хәзинә” балалар клубы тарафыннан 
оештырылган мастер-класслар, конкурслардан әти-
әниләр дә, балалар да бик канәгать калдылар. Аларда 
катнашкан кешеләрнең берсе дә бүләксез китмәде.

Мәйдан аллеясында 32 эшмәкәр хәләл әйберләр 
ярминкәсендә сәүдә итте. Шуны да әйтергә кирәк, чара 
дәвамында мәйданда 100гә якын волонтер эшләде. Алар 
уен-ярышларны алып бардылар һәм мәйдан чисталыгы 
артыннан күзәттеләр. Чара азагында, иганәчеләр ярдәме 

белән, балаларга бушлай 2000 туңдырма, бәйрәмгә килүчеләргә 2000 порция пылау, 2300 данә газсыз су һәм 
лимонад таратылды.

Бу чарага Ураза бәйрәменең асылын, эчтәлеген аңлап килгәннәр бәйрәмнән бик канәгать булып таралышты. 
“Әлеге чара турында газеталардан, интернет челтәреннән һәм намаз календареннән укып белеп килдек. Шушы 
бәйрәмне шәһәр күләмендә уздыруга бик шат. Балалар өчен күп уеннар ясалган. Корбан бәйрәмен дә шушылай 
уздырсалар иде”, – дигән теләкләре белән уртаклашучылар күп булды. Күңел чисталыгыннан, иман нурыннан 
ерак торганнар исә бу бәйрәмнең бөтен эчтәлеген «бушлай пылау ашау»да күреп, үз кәефләрен төшерергә, 
кырылган кәефләре белән башкаларның игътибарын җәлеп итәргә тырышсалар да, бар гамәлләрне күреп 
торучы, бәяләүче Аллаһы Тәгалә барлыгын онытып җибәргәннәр иде. Андыйларның күңеленә иман орлыклары 
салыну насыйп булсын. 

Ә шушы зур, игелекле чараны оештырган, үзеннән  өлеш  керткән һәркемгә Аллаһы Тәгаләнең рәхмәтләре
    ирешсен, тоткан уразалар кабул кылынсын! 

ТР МДН хәбәр итә
Татарстан Республикасы мөхтәсибәтләрендә Ураза 

бәйрәме уңаеннан бәйрәм чаралары узды. Түбән 
Камада андый чара шәһәрнең “Гаилә” үзәк паркында 
узды. Чистай мөхтәсибәтендә шәһәрнең Скарятин 
бакчасында Зур гаилә бәйрәме белән билгеләп үттеләр. 
Балалар өчен мастер-класслар, сәүдә мәйданчыклары, 
хаҗ музее күргәзмәсе, спорт уеннары һ.б. шулай ук 
гаилә белән бергә газонда урнашырга мөмкин булган 
пикник зонасы оештырылды. Кукмара шәһәренең 
Атлас Булатов исемендәге мәдәният һәм ял паркында 
Ураза бәйрәме узды. Бөгелмә балалар паркында да 
Гаилә бәйрәме үткәрелде. Бәйрәм кысаларында төрле 
мастер-класслар, интеллектуаль викторина, асфальтта 
балалар рәсеме конкурсы, армрестлинг, армлифтинг 
һәм башка спорт чаралары узды. Әлмәт мөхтәсибәте 
тарафыннан “Татнефть” компаниясе ярдәме белән 
шәһәр паркында оештырылган бәйрәмдә өлкәннәр 
дә, балалар да рәхәтләнеп күңел ачты. Буа  районы 
мөхтәсибәте, Буа мәдрәсәсе белән берлектә, Рамазан 
гаетен зурлап, Хаҗилар мәчете янындагы мәйданчыкта 
балалар өчен бәйрәм үткәрде. Яңа Тинчәле авылында 
яшәүчеләр өчен дә Рамазан гаете икеләтә бәйрәм булды. 
Намаздан соң авыл халкы яңартылган чишмә ачылышына 
җыелды. Әгерҗенең “Нур” мәчетендә Гайдел-Фитыр 
хөрмәтенә балалар бәйрәме узды, анда йөзгә якын бала 
катнашты. Баулы мөхтәсибәтендә дә шундый ук бәйрәм 
оештырдылар. Ә Мамадыш мөхтәсибәтенең Көек-Ерыкса 
авылында мөселман балалар Сабантуе узды. Казанда 
Горький исемендәге Үзәк ял паркында  гает уңаеннан 
зурлап “Рамазан Фест: бергә булыйк!” гаилә бәйрәме узды.

– Бу дөньяда өч әйбердән: Коръән уку, Аллаһы 
Тәгаләне искә алу һәм дин кардәшләр белән аралашудан 
кала башка чын ләззәт китерә торган нәрсә юк. Хәдистә 
шулай диелә. Бүгенге бәйрәм сезгә  бер-берегез белән 
аралашудан ихлас шатлык китерер дип өметләнәбез. 
Чөнки без ай дәвамында тәкъвалыгыбыз өстендә 
эшләдек. Ә Изге Коръәндә әйтелә: «Кем дә кем 
Аллаһыдан курыкса, Ул аңа (дөньяның шөбһәләреннән, 
үлемнең куркынычлыгыннан һәм Кыямәт көненең 
кыенлыкларыннан) бер чыгыш (юлы) насыйп итә. Һич 
көтмәгән ягыннан аны ризыкландыра. Кем дә кем 
Аллаһыга тәвәккәл кыла, аңа Ул җитә. Һичшиксез, Аллаһы 
һәрнәрсә өчен (ул әле бар булганчы) бер үлчәм куйган 
(“Әт-Таляк” сүрәсе, 2, 3 нче аятьләр). Без Рамазанда 
алган көч-куәтебезне ел дәвамында киләсе изге айга кадәр 
файдаланырга тиеш. – Шәһәркүләм Ураза бәйрәменә 
килгән казанлыларны мөфти Камил хәзрәт Сәмигуллин 
әнә шулай сәламләде. 

Чаллы яңалыклары
Чаллының “Чишмә” мәчетендә 5-7 яшьлек балалар 

өчен Коръән конкурсы үткәрелде. Бәйге Аллаһ китабына 
балаларның мәхәббәтен арттыру максаты белән 
булдырылды. Конкурс 3 биремнән торды: ул Коръән укуны, 
азан әйтүне, логик һәм физик күнегүләрне үз эченә алды. 
Бәйгедә ата-аналарга да Коръән китабы буенча сораулар 
бирелде.

* * *
«Ихсан» хәйрия фонды җыелган фитыр сәдакасын 

мохтаҗ-фәкыйрьләргә таратты. Алар өчен карабодай, 
макарон, дөге, үсемлек мае, чәй, финик кебек азык-төлек 
тутырылган пакетлар әзерләнде.

* * *
«Ак мәчет» яшьләре Тукай районы Күзкәй авылында 

Рамазан гаете уңаеннан бәйрәм оештырды.

Яхшылыкка омтыл
Бозык кешеләргә катышмагыз, алар юлына кермәгез, алардан бигрәк сак 

булыгыз, чөнки аларның иң ләззәтле эшләре бозыклык итү вә адәм балаларын 
һәлакәткә төшерү булыр. Адәм баласы ашамыйча вә эчмичә тора алмаган 
кебек, күңеле бозык булганнар да усаллык итмичә тора алмаслар. Вә зарар 
китермәсәләр — рәхәтләнеп йокламаслар. Әмма яхшы бәндәләр тәмам 
боларның киресенчә булыр. Шуның өчен яхшы бәндәләр юлларына керегез 
вә алар белән дус булыгыз!

(Риза Фәхреддин. «Әхлак гыйлеме».
Фото Интернеттан алынды)

Кыямәт көне
Әбүбәкер хәзрәт ӘБДИЕВ,
Чаллының “Тәүбә” мәчете имам-хатыйбы.

Кадерле дин кардәшләрем, Аллаһтан куркыгыз! 
Җаннарыбыз, гаиләләребез, безнең җаваплылык астында 
булган бөтен нәрсә өчен Аллаһтан куркыгыз! Бу фани 
дөнья иманы булган һәр кешегә төрмәдер. Шулай булгач, 
бу төрмәдән кайчан чыгабыз дигән сорау туа. Зинданнан 
Аллаһ белән очрашыр вакытыбыз җиткәч котылабыз.

Газиз дин кардәшләрем, сүзебез Кыямәт көнне булачак 
коточкыч күренешләр һәм шатландырачак вакыйгалар 
турында барыр. Бу вакыйгалар һәрчабызның котын 
ала торган. Бигрәк тә Аллаһның китабы Коръәнне һәм 
Пәйгамбәребез (с.г.в.) сөннәтен ишетмәгән кешеләрне 
монда китереләчәк вакыйгалар бик тетрәндерер. Туры 
юлга кайтырга, гөнаһларын калдырырга сәбәпче булыр.  
Бу көнне кешеләр төрле хәлдә Раббылары хозурына 
кайтырлар. Булыр шундый кешеләр - алар муеннарында 
бик зур хайваннарны күтәреп барырлар. Кайберләре 
муеннарында дәү-дәү дөяләрне, ә кайберәүләр кешнәп 
торучы атларны, кайберләре аркаларында мәэлдәп 
торучы сарыкны, мөгрәп торучы сыерны күтәргән булыр. 
Бу хикмәтне күтәреп барырлык көче булырмы аның? 
И, Аллаһның колы, син моны үз күзең белән күрерсең! 
Әйе, җәмәгать, без бу мәхшәрне барыбыз күрәчәкбез. 
Боларның барысы да Пәйгамбәребез (с.г.в.) сөннәтендә 
килә. Булыр шундый кешеләр, алар башларында кием 
күтәреп килерләр. Бу кием үзенә игътибарны әллә 
кайдан җәлеп итү өчен ялтырап торыр. Җәмәгать, бу 
көнне без җиргә йөзтүбән яткан кешеләрне күрербез, һәм 
аларны хайваннар таптарлар, тешләре белән өздереп 
тешләрләр. Сыер-сарыклар мөгезләре белән сөзеп, 
тояклары белән битләрен җиргә батырыр. Кайберәүләрен 
дөяләр  таптар. Берсе туктаса, икенчесе дәвам итәр. 
Һәм шундый кешеләр булыр, аларның кабыргалары, 
аркалары, битләре үтүк белән пешергән кебек булыр. 
Җәмәгать, бу көн гади көн түгел! Бу көннең дәвамы 50 
мең ел булыр!  Бу дөньяда кылган гөнаһларыннан тәүбә 
итмәгәннәр Кыямәт көнне гөнаһлары өчен гадел хөкем 
белән соралыр.  Ә менә тәүбә итү, күп изге гамәлләр кылу, 
һәм кешеләрнең хакларын кире кайтару - гөнаһларны 
юучы һәм җәзадан азат итүче гамәлләрдәндер. Шулай 
ук бу көнне без кешеләрне чорнап алган коточкыч зур 
еланнарны күрербез. Аларның башлары сөяктән булыр. 
Майлары күп булганга, алар кешеләрне авызларыннан 
эләктереп алырлар, бик зәһәр чагып, аларның телләрен 
йотарлар. Йә Раббым Аллаһ, безне бу коточкыч җәзаңнан 
сакла! Шулай ук бу көнне без иңсәсендә бик зур җир 
күтәреп баручы кешене күрербез. Ул җир шулкадәр 
зур, аның зурлыгын бер Аллаһ кына беләдер. Кайбер 
кешеләргә уттан әзерләнгән йөгән кигертелгән булыр, 
хәтта кайберләре утлы таш ашар. Кайбер хатын-кызлар 
кайнап торучы сумаладан торган, ә кайберәүләре 
эретелгән бакырдан торган кием кигән булырлар. Шулай 
ук шундый кешеләрне күрербез, аларның колакларына 
кайнап торган аккургаш салырлар. Булыр шундый 
кешеләр. Аларның башлары булмас. Муеннарыннан 
каны агып торыр. Башларын уң кулларына тотып, сул 
куллары белән кешене өстерәп килерләр. Кайберәүләр 
Кыямәт көнне ишәк рәвешендә булырлар. Башлары 
кеше башы кебек, әмма ишәк башына охшаган булыр. 
Аларның колаклары озын, авызлары зур, борыннары 
киң булыр. Аллаһ Тәгалә сакласын безне! Кемнәр соң 
болар?! Муеннарына, аркаларына дөя, сыер, сарык, 
ат күтәргәннәр – шул хайваннарны урлаган кешеләр 
булырлар, урлаган малларын шулай күтәреп килерләр. 
Шулай ук башка нәрсә урлаганнар да, тәүбә итеп, урлаган 
нәрсәләрен хуҗаларына кайтарып бирмәсәләр, Кыямәт 
көнне фаш ителерләр. Хәтта сугышта яулап алынган 
ганимәтләрне бүлгәнчегә кадәр урлаган кешеләр дә 
фаш ителер.

Әбү Хөрайра җиткерә: «Беркөнне Аллаһ рәсүле үз 
урыныннан күтәрелеп, хәрби табыш алу турында искә 
төшереп, аны хаксыз үзләштерүнең нинди зур гөнаһ 
һәм бу җинаятьнең ни дәрәҗәдә җитди булуы турында 
сөйли башлады. Аллаһның илчесе (с.г.в.) әйтте: “Кыямәт 
көнне берегез дә кычкырып торучы дөяне муенында 
өстерәп: “И Аллаһның илчесе, коткар мине!”- дип минем 
яныма килмәсен. Мин аңа: “Мин сиңа берничек  ярдәм 
итә алмыйм, чөнки мин сине кисәттем!”- диярмен.  Ий 
кешеләр, сездән һичкем Кыямәт көнне минем хозурыма 
кешнәп торучы атны муенында өстерәп: “И Аллаһның 
илчесе, коткар мине!”- дип минем яныма килмәсен. Мин 
аңа: “Мин сиңа берни дә эшли алмыйм, чөнки мин сине 
кисәттем!”- диярмен. Һичкем муенында бәэлдәп торучы 

сарыкны күтәреп: “И Аллаһның илчесе, коткар мине!”- дип 
минем яныма килмәсен. Мин аңа: “Мин сиңа берничек 
ярдәм итә алмыйм, чөнки мин сине кисәттем!”- диярмен. 
Һәм шулай ук, Кыямәт көнне һичкем  башына тукыма 
төяп минем хозурыма килеп: “И Аллаһның илчесе, коткар 
мине!”- дип әйтмәсен. Мин аңа: “Мин сиңа берничек ярдәм 
итә алмыйм, чөнки мин сине кисәттем!”- дип әйтермен. Ий 
кешеләр, сездән һичкем Кыямәт көнне муенында алтын-
көмешләр өстерәп: “И Аллаһның илчесе, коткар мине!”- 
дип минем яныма килмәсен. Мин аңа: “Мин сиңа берни 
дә эшли алмыйм, чөнки мин сине кисәттем!”- диярмен. 
(Бохари; Мөслим; Мишкат аль-масабих, № 3995).

Җирдә йөзтүбән ятучы һәм хайваннар таптаучы 
кешеләргә килгәндә, болар маллары булып та, аннан зәкят 
түләргә теләмәгән кешеләр булырлар. Мәсәлән, дөяләре,  
сыер-сарыклары булып та, алардан зәкят түлүдән баш 
тарткан кешеләр. Бу хайваннар аларны 50 мең ел буена 
изәрләр. Аллаһның илчесе (с.г.в.) әйтә: “Кыямәт көнне 
дөяләре хуҗасы янына иң яхшы кыяфәттә килерләр. Әгәр 
ул дөяләреннән тиешле зәкятен түләмәгән булсалар, 
алар хуҗасын таптый башларлар. Сарыклары иң яхшы 
кыяфәттә килерләр, зәкятен түләмәсә, тояклары белән 
таптый, мөгезләре белән сөзә башларлар”1.  Зәкятен 
түләмәгән кешеләр турында Коръән һәм Сөннәттә бик 
зур кисәтүләр килә. Мәсәлән, “Кыямәт көнне, Аллаһы 
Тәгалә биргән байлыктан зәкятен түләмәсә, бу байлыгы 
күзләрендә ике кара табы булган пеләш, агулы елан 
кыяфәтендә аның алдына килеп басар. Чорнап алып, 
тешләрен битенә барыр һәм: “Мин - синең байлыгың, 
мин - синең хәзинәң”, - дияр. Шуннан соң Аллаһның 
илчесе (с.г.в.) бу аятьне укый: “Аллаһның рәхмәте белән 
бирелгән малдан саранланучы кешеләр саранлыклары 
үзләренең файдасына дип уйламасыннар. Бәлки, 
саранлыклары үзләренә начарлыктыр, саранлык белән 
җыйган маллары тиздән Кыямәт көнендә муеннарына 
чорналыр. Күкләрдәге вә җирдәге байлык Аллаһныкы, 
һәм Аллаһ кылган эшләрегездән хәбәрдар”.2 

Ә кем алтын-көмештән зәкятен бирмәсә, аларның 
кабыргалары үтүк белән пешерелгән кебек пешерелер. 
Аллаһы Тәгалә әйтә:  “Кыямәт көнендә җыйган ул алтын-
көмешләре, аннан зәкятен түләмәсә, Җәһәннәм утында 
кыздырылып, маңгайларына, вә кабыргаларына, вә 
аркаларына басылыр һәм әйтерләр: “Болар фани дөньяда 
вакытта үзегез өчен җыйган алтын вә көмешләрегез. 
Инде саранлык белән җыеп саклаган малыгызның 
газабын татыгыз”. 3  Кыямәт көнне без аркаларында 
бик зур җир күтәргән кешеләрне күрербез. Кемнәр соң 
алар? Алар кешеләрнең уч төбе кадәр генә җирләрен 
хаксыз үзләштерүчеләр. Менә шушы уч төбе кадәр генә 
кисәк ул көнне 7 кат җир зурлыгында килер. Чөнки җирне 
сатып алганда, җир астындагы нигъмәтләр дә синеке. 
Әгәр бу җир уч төбе кадәр генә түгел, ә зуррак булса, 
нишләрсең? Аллаһның илчесе (с.г.в.) әйтә:  “Кем хаксыз 
уч төбе кадәр җирне үзләштерсә, шул Кыямәт көнне җиде 
кат җиргә чорналган хәлендә килер”. Уттан йөгән кигән 
һәм ут ашаячак кешегә килгәндә, болар тыела торган 
нәрсәне күреп тә тыймаучылар һәм хуплана торган 
гамәлләргә чакырмаучылар. Бу вазифа бөтен кешегә 
бертөрле бирелми, мөмкинлегеңнән чыгып билгеләнә. 
Ягъни, барлык кешеләр өчен җавап тотмассың, ә менә үз 
гаиләң, балаң, хатының, якыннарың өчен җавап тотарсың. 
Күршең, дустыңны тыелган нәрсәләрдән туктарга, рөхсәт 
ителгән гамәлләр кылырга чакыра аласың. И Аллаһның 
коллары, якыннарыгызны вәгазьләгез! Аллаһы Тәгалә 
әйтә: “Дөреслектә, кемнәр Аллаһ иңдергән Коръән 
хөкемнәрен яшерәләр һәм аны аз гына бәягә саталар, 
алар карыннарына фәкать ут ашарлар. Кыямәт көнендә 
Аллаһ алар белән сөйләшмәс һәм гөнаһларыннан 
пакьләмәс. Аларга рәнҗетүче каты газаплар булыр”. 4 

Шулай ук ятимнәр малын ашаучыларга каты газаплар 
булыр. Ятимнәр - әтиләре үлгән бәлигъ булмаган 
балалар. Кем ятимгә золымлык итсә, ахирәттә ут ашар, 
тиешле җәзасын алыр. Аллаһы Тәгалә әйтә: “Ятимнәр 
малын гаделсезлек белән ашаган кешеләр ахирәттә, 
әлбәттә, корсакларын Җәһәннәм уты белән тутырырлар 
һәм Җәһәннәм утында янарлар”. 5 

Бу көнне без бик күп гаҗәп нәрсәләр күрербез. 
Мәсәлән, кырмыска кебек кечкенә кешеләр булыр. Алар 
башкаларның аяк астында буталырлар. Кешеләр күрмичә 
аларның өсләренә басарлар, аяклары белән таптарлар. 
Кемнәр соң болар? Болар - тәкәбберләнеп йөрүчеләр. 
Алар Кыямәт көнне кечкенә кырмыска зурлыгында 
торгызылырлар. Кем тәкәббер булса, Аллаһы Тәгалә аны 
Кыямәт көнне шулай түбәнсетер. Аллаһның илчесе (с.г.в.) 
әйтә: “Тәкәбберләр Кыямәт көнне кырмыска кебек кечкенә 
булырлар. Алар һәрьяктан түбәнсетелерләр. Һәм аларны 
“Булас”   дип   аталган   уттан  торган төрмәгә
алып  китәрләр.  Ут  аларны  һәрьяктан  чолгап алыр,
 ә эчемлекләре ут әһелләреннән агып төшкән үлек булыр”. 6 

Кайберәүләрнең битләрендә ит булмас. Битләре сөяктән 
генә торыр. Болар – мал-мөлкәтләре яшәргә җитәрлек 
булса да, кешеләрдән соранып йөрүчеләр. Күпме малы 
булмасын, аларга һаман аз булыр. Аллаһның илчесе 
(с.г.в.) әйтә: “Кем кешеләрдән туктаусыз соранып йөри, 
Кыямәт көнне торгызылганда аның чыраенда бер кисәк 
ит булмас”. Колагына кайнап торучы аккургаш салынган 
кешегә килгәндә, моның турында Аллаһның илчесе 
(с.г.в.): “Кыямәт көнне кешеләрнең сөйләшкәннәрен 
тыңланып торучыларның  колакларына эретелгән 
аккургаш салырлар”, - ди. (Бохари 7042) Башы кисек, 
муеныннан кан саркып торучы кешегә килгәндә, хәдистә 
әйтелә: “Хаксыз үтерелгән кеше уң кулына башын, сул 
кулы белән үзенең үтерүчесен өстерәп, Аллаһ хозурына 
килер. Муеныннан каны агып торыр. Аллаһның тәхетенә 
килеп җиткәч, ул: “Йә Раббым,  ул мине үтерде!” - дияр”. 
Аллаһы Тәгалә үтерүчегә: “Син бәхетсез булдың!” - дияр. 
Шуннан аны сөйрәп алып утка ташларлар”. 7  

Башы ишәкнекенә охшаган кешегә килгәндә, 
бу – намазда имамнан алда башын күтәрүчедер. 
Пәйгамбәребез (с.г.в.) үзенең бер хәдисендә: “Имамнан 
алда башын күтәрүче кеше Аллаһы Тәгалә аның башын 
ишәк башына әйләндерүдән курыкмыймы әллә?” 8 - ди.

Җәмәгать, ә хәзер Җәннәт әһелләре турында 
ишетерсез. Мөслим җыентыгында килә: “Җәннәт 
әһелләренең 120 рәтенең 80 рәте мөселманнар, ягъни 
Мөхәммәд (с.г.в.) өммәтеннән булыр”. И мөэминнәр, 
шатланыгыз! 80 рәт Мөхәммәд (с.г.в.) өммәтеннән 
булыр! Калган өлеше башка өммәттән булыр. Газиз 
дин кардәшләрем, бу көнне без битләреннән нур 
бөркелеп торучы кешеләрне күрербез. Аллаһның илчесе 
(с.г.в.) әйтә: “Хакыйкатьтә, минем өммәтем Кыямәт 
көнне йөзләреннән, кул-аякларыннан нур бөркелеп 
торган хәлләрендә чакырылыр. Болар тәһарәтләренә, 
намазларына  сак караучылар. Алар һәр намазларын 
тәһарәтләрен яңартып укыганнар. Бик күп санлы нәфел 
намазларын уку өчен күп тапкырлар тәһарәт алганнар. 
Кыямәт көнне алар нурлы йөз белән торгызылырлар”.

Шулай ук Пәйгамбәребез (с.г.в.) белән янәшә торучы 
кешеләр булыр. Аллаһның илчесе (с.г.в.) алар турында: 
“Җәннәттә ятимне үстерүче белән без менә болай якын 
булырбыз,”- дип, имән һәм урта бармагын күрсәтә”. 9  Шуңа 
күрә ятим балаларны үзләренә алып, тәрбия кылучылар 
шатлансыннар. Алар Пәйгамбәребез (с.г.в.) юлдашлары 
булырлар.  Шулай ук, аңа юлдашлардан кызларын, 
сеңелләрен тәрбия кылучылар булырлар.  Пәйгамбәребез 
(с.г.в.) әйтә: “Кем Аллаһның әҗерен өмет итеп, ике 
кызын, я ике сеңлесен тәрбияли, алар аңа уттан киртә 
булырлар”. Җәмәгать, барыбыз да бу хәдисне беләдер. 
“Кыямәт көнне, Аллаһның күләгәсеннән башка күләгә 
булмаган көнне, Мәхшәр мәйданында җиде төрле кеше 
күләгә астында булырлар. Кемнәр соң алар? Болар - 
гадел хөкемдар, Аллаһка гыйбадәттә үскән, йөрәге мәчет 
белән бәйләнгән егет, Аллаһ ризалыгы өчен бер-берсен 
яратучылар, бик чибәр хатын чакырса да, “Мин Аллаһтан 
куркам”, - дип баш тартучы ир кеше, сәдаканы яшерен 
бирүче, хәтта аның уң кулы күпме сәдака биргәнен сул 
кулы белмәс һәм ялгызы чакта Аллаһны зекер иткәндә 
күзләреннән яшь ягучы”. Кайберәүләр изге гамәлләре 
күләгәсе астында булырлар. Мәсәлән, кем Бәкара һәм 
Гыймран сүрәләрен даими укыса. Аллаһның илчесе (с.г.в.) 
әйтә: “Бу ике сүрә кешене үз күләгәсе белән каплар”. Тагын 
бер сахих хәдистә килә: “Коръән укыгыз. Кыямәт көнне 
ул укыган кешесен яклап килер. Бәкара һәм Гыймран 
сүрәләрен укыгыз. Алар ике болыт кебек килерләр, укыган 
кешеләрен күләгә астына алырлар һәм яклап чыгарлар. 
Бәкара сүрәсен укуда бәрәкәттер, ә калдыручы һәлак 
булыр. Аны сихерчеләр җиңә алмаслар”. Аллаһның 
илчесе (с.г.в.) әйтә: “Минем өммәтемә Аллаһның рәхмәте 
ирешәчәктер”. Нинди рәхмәтеме? Ишеткәнебезчә, 
гөнаһлары өчен җәзага тартылучылар булачак. Әле бу 
дөньяда күпме авырлыклар үтәргә туры килә...  Аллаһның 
илчесе (с.г.в.) әйтә: “Минем өммәтемә Аллаһның рәхмәте 
ирешер. Ахирәттә бөтен җәза бөтен өммәтемә төшмәячәк, 
ә кайберәүләренә генә ирешәчәк. Бәлки, Аллаһ аларны 
кичерер”. Әлбәттә, күбебез, бу вакыйгаларны ишеткәч, 
гөнаһ кылучыларны ни көтәчәген күз алдына китергәннән 
соң, бик курыккандыр. Ә Җәннәт әһелләрен ни көткәнен 
белеп алгач, шатлангандыр. Тәравих намазы, Коръән 
уку, дөрес ураза тоту - болар барысы Җәһәннәм утыннан 
һәм Кыямәт көне мәхшәреннән коткарып, алдагы 
тормышыбызда бәхеткә ирешүгә сәбәпче була ала.

1 Бохари 1402
2 Бохари 1403, Әлү Гыймран 180
4 Бәкара 174
5 Ниса 10
6 Тирмизи 2492
7 Табари 10742
8 Бохари 691
9 Сахих Бохари 5304

 Мөстәхәб ураза
Мөхәммәд пәйгамбәр (с.г.в.): “Уразаның иң мактаулысы - Давыт пәйгамбәр тоткан ураза. 

Ул бер көн ураза тоткан, икенче көнне тотмаган”, - дигәч, Габдуллаһ ибне Гомәр әйткән: “Мин 
күбрәк тота алам”. Пәйгамбәр (с.г.в.) җавап биргән: “Моннан да өстенрәге юк”. Мөселман ай 
календареның һәр аеның 13, 14, 15 нче көннәрендә, һәр атнаның дүшәмбе һәм пәнҗешәмбе 
көннәрендә тотылган уразалар, һәм шулай ук рамазан аеннан соң шәүвәл аенда алты көн, 
зөлхиҗҗә аеның элекке ун көнендә, шәгъбан аенда тотылган уразалар мөстәхәб уразалар 
булып санала.  

Укучылардан килгән сорауларга шәригать белгече Рәфыйк хәзрәт 
МИННӘХМӘТОВ җавап бирә.

Сорау. Әссәламугаләйкум, “Ислам нуры” редакциясе! Минем шундый соравым 
бар иде. Дини йолаларны, мәет озатуны, женаза намазы  укуны, никах  йоласын,

исем кую йолаларын гаилә хуҗасы үзе башкарырга тиеш, диләр. Кайберәүләр: 

«Мәхәллә имамы башкарырга тиеш», - ди.  Кайсы дөрес була икән? Рәфыйк хәзрәт 
җавап бирсә, бик рәхмәтле булыр идек.

Мансур Хуҗин, Яңа Кәшер авылы.

Җавап. Дини мәрасимнәрне мәхәлләдә мәхәллә имамы башкарырга 
тиеш. Имам рөхсәт иткән очракта, яки имам үзе була алмаган очракларда бу 
мәрасимнәрне гаилә хуҗасы (вәли) да башкара ала.

СОРАУ-ҖАВАП

“Аллаһы Тәгалә гамәл кылучының
яхшы кылуын сөя”

«Мәетне озатканда, үзе белән бергә кабергә өч 
нәрсә ияреп бара, шуларның икесе кире кайта, берсе 
генә үз янында кала. Гаиләсе, малы вә гамәле иярә. Малы 
белән гаиләсе кайталар да, янында гамәле генә кала».

Ризаэддин Фәхреддин «Җәвамигуль-кәлим» 
шәрехе. Хәдис 340. Сахих Бохари.

“Гамәлдән исә намаз уку, ураза тоту, хаҗ кылу, сәдака 
бирү кебек гыйбадәтләрне генә аңларга ярамый. Дөрес, 
болар да гамәл, бәлки бик фазыйләтле гамәлләр. Шуның 
белән бергә гамәл сүзе астына башка нәрсәләр дә 
керәләр. Намаз, ураза, хаҗ вә башка гыйбадәтләрдән 
ләззәт алу турысында сәхабәләр кадәр кеше булуы 
шөбһәле. Ләкин алар шушы гыйбадәтләр белән генә 
канәгать итми, бәлки сәүдә кылдылар, бакчачылык 
белән шөгыльләнделәр, Аллаһның юмарт икәнлеген 

яхшы белсәләр дә, Аллаһ юмарт, дип сузылып ятмыйча, 
маңгай тирләре агызып эшләделәр. Милләткә, халыкка, 
хайваннарга файда китерүнең һәрберсе сәдака.

Балалар, якыннар вә дуслар мәетне кабергә кадәр 
озатып барырга, ләхетенә куеп, Аллаһы Тәгаләгә 
тапшырып, дога кылырга тиешлеләр. Бу мәгълүм 
вә һәрбер кавемдә гадәттер. Ләкин бездә байлар 
җеназаларына дуслар, әһелләр генә түгел, бәлки 
бөтен дөнья халкы ияргәне хәлдә, ярлылар, гарибләр 
җеназаларына иярүчеләр бик аз була. Моның сәбәбе 
бездә үлек өстендә сәдака өләшү гадәте киң таралган 
булу...

Мәгълүм ки, яхшы эшләр яман нияттә куллану вә 
тәдбирсезлекләр сәбәбеннән икенче бер бик бозык 
эшләргә сәбәп булалар, вә яхшылыклары бөтенләй 
бетеп, хәерсез нәрсәләрнең дә хәерсезләреннән булып 
калалар. Сәдака бирү, кирәк мәет өстендә вә кирәк 
башка урында булсын, бик фазыйләтле эш вә саваплы 
бер гамәл. Ләкин монда булган фазыйләт вә савап шул 
эшнең шәригать максатына муафикъ килгән сурәттә генә. 
Шәригать максатына муафикъ булу исә сәдакалар әһел 

кешеләр кулларына төшү тәэмин ителгәндә генә була. 
Әмма бездә үлек өсләрендә өләшенә торган сәдакаларда 
савап вә фазыйләт булу бик шөбһәле. Дөресен әйтергә 
кирәк: бездә үлекләр өстендә өләшенә торган сәдакалар 
бәрабәренә савап өмет итәргә урын юк, шелтә булу 
ихтималы ерак йөрми.  Бу рәвештә тәртипсез сәдака 
өләшү сәбәпле мөселманнар бик бозылды. 

Үлекләр өчен сәдака бирелә икән, халыкларның 
хисләрен үтерерлек, вөҗданнарын эштән чыгарырлык 
рәвештә түгел, бәлки шәригать максатына муафикъ 
рәвештә бирелсен. Бу көндә һәр җирдә җәмгыятьләр 
бар. Болар Аллаһ биргән хадимнәрдер. Үлекләр өчен 
багышланачак сәдакалар шушы җәмгыятьләр аркылы 
өләшенсә, әһел кулларга төшәр вә мөселманнарның 
тәрбиясезләнүләренә сәбәп булмас. Акча вә байлыкны 
дини мәктәпләр файдаларына сарыф кылынса, матди 
файдасы күрелер, савабы да күбрәк булыр иде. Шушы 
гамәлне гадәт итәргә инде бик вакыт! » - дип Р.Фәхреддин 
хәдискә аңлатма бирә.

Сөмбелә ФӘХЕРТДИНОВА әзерләде.

Безгә язалар

& ӘДӘБИ СҮЗ

 Йә Раббым!
 

Бердәнбер, Рәхмәтле,
  Шәфкатьле и Раббым—
Кодрәтле Аллаһы Тәгаләм!
Бар дөнья - Җир шары тик сиңа табына, 
Табына чиксезлек — бар галәм!
Кара төн, якты көн, яктырган ал таңнар,
Ак карлар, бураннар, давыллар,
Һәм җилләр, болытлар, офыклар - барсы да
Тик синең тарафтан табылган.
Йә Раббым! Аллаһы Тәгалә! Миллиард
Колларың бер сиңа буйсына!
Кояш та, Аең да, йолдызлар, диңгезләр,
Басулар, урманнар, күл-сулар!..
Син үзең яралтып, яраткан кешеңә
Җай бирдең очрашыр, күрешер. 
Танышу, дуслашу, кавышу өченгә
Тел бирдең, сиңа тик мең шөкер!
Йә Раббым! Бердәнбер, Аллаһым!
   Тәүфыйклы,
Иманлы бәндәңне якын күр!
Ут-судан, сугыштан, бәладән-казадан,
Кайгыдан, хәсрәттән саклый күр!
Йә Раббым! Тик синнән без ярдәм сорыйбыз,
Ничәгә җитсә дә яшебез.
Барлыгың тоябыз һәрвакыт, шуңа да
Аллага шөкер дип яшибез!..

Роберт СӘЛАХИЕВ,
Актаныш районы

Тат.Суыксу авылы.

Шатланырга да куркыныч. Эшләре 
уңга бара Зөфәрнең. Аллаһның биргәненә 
шөкер. Өч ел элек башлап җибәргән эше 
әти-әнисенә ярдәм итәргә, гаиләсен 
туйдырырга, көяз хатынының теләкләрен 
үтәргә, балаларын шатландырырга, туган-
тумачаларына өлеш чыгарырга җитә. 
Артык калганы тагын шул ук бизнесына һәм 
күңел кушканча тотарга ярый. Инде куанып 
бетерә торган түгел. Аллаһның бәрәкәте 
артканнан арта бара. Үз чиратында Зөфәр 
эшендә хәрәмләшмәскә, ихлас булырга, 
олылар сүзенә колак салып, үзенчә 
эшләргә, зәкят малын чыгарырга тырыша. 
Моның хәтлесе барып чыгамы-юкмы, 
анысы Зөфәргә билгесез. Күңел кушканча, 
хәленәчә кылана. 

Менә быелгы ураза ае да ничектер 
үзенчәлекле. Моңа хәтле тотарга фарыз 
дигәннән генә тотылган уразаның да 
“тәме” барлыкка килде. Шуны тоя Зөфәр. 
Шатланып сәхәргә тора, намазын укуга ук 
эшкә чыгып китә. Ашау кайгысы булмагач, 
тиз-тиз генә эшлисе эшләре эшләнә. 
Шулай көн үткәне дә сизелми, нәтиҗәсе 
дә сөендерерлек. 

Рамазаннан рамазанга бәрәкәт тоя 
Зәфәр. Әнә быелгы керемен санап 
караган иде дә, шактый гына булган. 
С а л ы м н а н  к а л га н ы н а  бе р  я х ш ы 
машиналык зәкят чыгара алам икән дип, 
сөенеп куйды. Артык сөенергә ярамас, 
тизрәк урнаштырырга кирәк. Кемгә, кая 
бирергә дигән уй килә. Фәкыйрьләргә, 
мескеннәргә, бурычлыларга, акчасыз 
юлчыларга бирергә була. Фәкыйрь-
мескен дип беркемнең дә маңгаена 
язылмаган анысы. Хәер сорап утыручысы 
да мескенгә охшамаган. Андыйларга да, 
картлар йортына да, ятим-ятимәләргә 
дә биргәне булды. Бу юлы ничектер 
башкачарак эшләп карыйсы килә. 
Аллаһка тагын да шөкер итәрлек халәт 
кичерәсе килә Зөфәрнең. Инде ел буена 

хәрәкәтләнүеңнән, тапкан малыңнан күңел 
рәхәте табу да кирәк бит, дип, зәкяткә 
җыеп куелган акчасын кабат барлады ул. 
Җае табылуга чыгарып бирерлек булсын 
дип, акчаны эреләндерде, түш кесәсенә 
салып куйды. Кулы түшенә тигән саен, баш 
катырып тормыйммы соң, дип уеннан кире 
кайта иде. Әнә әтисенең абыйсы, кайткан 
саен: “Башкалар затлы машинада йөри, 
машинаны алыштырырга кирәк”, –  дип 
зарлана. Әллә аңа гына тоттырасы инде, 
дип кабат-кабат бу уеннан кире кайта. Ни 
хикмәттер, күңел дигәне алай эшләргә 
теләми. Җанга рәхәтлек бирә торган 
итеп, күңел кушканча эшлисе килә аның. 
Шул уйларыннан, әти белән әни янына 
кайтып килим әле дип юлга чыгасы итте 
Зөфәр. Сәхәрен ашап, намазын укыды да, 
хатыны төенләгән күчтәнәчләрен алып, 
юлга кузгалды. Ара-тирә, гаиләсез генә, 
“уйларын” гына янына утыртып, авылга 
кайтып килә торган гадәте бар аның. 
Туган якларга кайтканда хатирәләр яңара, 
уйлары төзекләнә. Беркем комачауламый. 
Туган якның чатыр-чотырлы юлы да җанга 
якын. Балачакка, нигезгә илтә бит ул. 
Һавада бөтерелеп йөрүче каргалардан 
башка, авыл юлында машиналар күренми. 
Юлның бер кырыеннан яшел урман 
үсентеләре, икенче ягыннан ямь-яшел 
кыр, аның очы-кырые юк. Яшеллек күктәге 
зәңгәрлек белән тоташа. Тоташкан урын 
беленер-беленмәс булып кына сиземләнә. 
Магнитофонын да кабызмады Зөфәр. 
Үзгә тынлык. “Уйлары” янында “машина 
тавышы” икенче иптәше. Юлда – Зөфәр, 
уйлары һәм машина. Җилдерәләр. 

Ерактан каршына машина шәйләнә. 
Якынлашкан саен, бик тә сәер килүе 
күренә. Исерек дисәң, исерек түгелдер 
инде шоферы. Караса, инде музейларда 
гына сакланырлык “Запорожец” машинасы. 

Зөфәр кечкенә вакытта әтисенең 
беренче машинасы да шундый иде 
бит!

Хатирәләрен кире җибәрмәскә 
тырышып, Зөфәр тизлеген киметте, 
ян көзгегә тагын бер күз төшереп 
алды. “Запарай” Зөфәр карашын 
күтәрә алмады, шып туктады. “Нигә 
туктады икән?” - дип машинасыннан 
төште. “Запорожец”тан күренүче 
бабайга:

– Әссәләмүгаләйкүм, бабай, – 
дип, ике кулын сузды. – Кая киттең 
болай, таңнан? – дип кызыксынды. 

– Китте ди, бу “иптәш” белән 
таңнан чыксаң да төшкә генә барып 
җитешле, – диде бабай эчкерсез 
елмаеп. – Район үзәгенә барып 
кайтырмын дигән идем, вак-төяк 
эшләрем бар. Берәр җире килеп 
чыкмаса гына ярар инде, дип йөрим. 
Көяз кыз кебек, гел җайлап торырга 
кирәк. Ай саен майлап торам үзен, 
– дип,  машина капоты астына башы 
белән кереп китте.

– Алай икән! – дип куйды Зөфәр. 
– Болай мәшәкатьләнгәнче, юлларда 
ватыла-җимерелә йөргәнче, яңаны 
гына алсаң? – дип авызын ачкан иде дә, 
бабайның: 

– Әй, олан, шулай да бит, каян аласың 
инде аның яңасын. Уналты яшемнән 
тракторга утырдым. Кулда трактор булгач, 
машинаны кирәксенмәдем дә. “Итекченең 
итеге булмас” ди, халык. Кабат машина 
алырлык акчасы булмады инде аның. 
Хәерле булсын! Монысы да аның Аллаһ 
бүләге. Энем яңаны алган, монысын миңа 
бирде. Йөреп торырга ярый, олан, йөреп 
торырга ярый, – диде. 

Зөфәр куен кесәсенә кулын тыкты. 
Машиналык акча урынында иде. Акылына 
килгән уеннан кире кайтмады. 

– Мә, бабай, монысы да Аллаһ бүләге, 

– дип куен кесәсеннән акча төргәген 
чыгарып, бабайның учына салды. Бушап 
калган кесәгә җылылык йөгерде. Йөрәкне 
җылытты. Бу җылылыктан җанга ниндидер 
аңлатып бетерә алмаслык рәхәтлек иңде. 
Зөфәр таулар күчерергә әзер иде.

Гомер буена тракторда эшләп тә, 
машиналык акча юнәтә алмаган юлчы 
бабай исә, кулына тоткан акчаларга 
карап өнсез калды. Бары тик: “Йә Аллам! 
Ураза аеның хикмәте инде бу!” – дип кенә 
кабатлый алды. 

Шулай итеп, чираттагы мал зәкяте 
тиешле урынын, тиешле кешесен тапты. 
Ураза аендагы мал зәкятенең хикмәте 
иде бу! 

Гөлфия Насыйбуллина.

Мал зәкяте

Ел фасыллары
Аңлы һәм сизгер бала:
Табигать үзгәреп бара.
Тирә-юньгә син кара,
Күп хикмәт күреп була.
Аллаһ бар итте кышны,
Аннан – чәчәкле язны,
Җәйне чиратка куйды,
Килеп җитәр көз яңгырлы.
Шулай була икән шул,

Рәткә салган барсын да Ул,
Барсын да үзгәртә Ул,
Аллаһның көче җитә шул!

Күктәге хикмәтләр
Шук бала, сабый бала:
Кай яктан кояш чыга?
Кайсы якта ул бата?
Моңа кем икән хуҗа?
Шаян бала,саф бала:
Ай нишләп үсеп бара?
Төнебезне яктырта,
Моңа кем икән хуҗа?
Иманлы, ихлас бала:
Күктә йолдызлар яна.
Кем аларны яктырта?
Шулай могҗиза кыла?
Тырыш һәм эшчән бала:
Күктә болытлар бара.
Кем аларны кабарта?
Безгә яңгыр яудыра?..

Умырзая чәчәге
Беләсеңме кем икәнен –
Бар иткән умырзая чәчәген?
Кар эреп беткәч чыга ул,
Шулкадәрле хуш исле була ул...
Ак умырзаялар урманда,
Я, кем утырткан аларны шунда?!
Урманны бизәп торалар,
Яз житкәннең билгесе алар.
Уйла әле, уйлап кара,
Кемнен көче җитәр моңа?
Урманга орлык чәчелгән,
Моны кем эшли ала икән?
Әгәр баксаң син Коръәнгә,
Белерсең, кем орлыклар чәчә...
Я, кем аларны үстерә,
Үзенең берлеген күрсәтә?!.

Алинә ХӘБИБУЛЛИНА,
       «Асыл зат» төркеме җитәкчесе.

